
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᒫᑦᔨ 14 - 15 | ᒪᓐᑐᔨᐊᓪ 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ ᐋᕐᕿᒋᐊᕆᒍᑎᒥᒃ ᒪᓕᒐᖕᖑᑎᑕᐅᓯᒪᔪᒥᒃ ᐱᒍᓐᓇᐅᑎᓂᒃ 
ᑎᓕᔨᒍᑎᓄᑦ (KSB-03).  ᑕᒡᒎᓇ ᐋᕐᕿᒋᐊᕐᑕᐅᔪᒃᑯᑦ, ᑲᔪᓯᒃᑫᔨ ᐊᖏᒍᓐᓇᕕᖃᕐᑎᑕᐅᓂᐊᓕᕐᑐᖅ ᐱᓇᓱᒍᑦᔨᓂᕐᒧᑦ 
ᐊᖏᕐᓯᒪᐅᑏᑦ ᓂᐅᕕᕐᑕᐅᓂᖏᓐᓂ $121,200-ᓄᑦ ᑎᑭᑦᑐᓂᒃ ᐊᑭᓕᓐᓂᒃ.  ᑖᒃᑯᐊ ᐅᓄᕐᓂᖏᑦ ᓇᐅᓕᒫᓄᐊᖓᔪᓂ 
ᐊᑭᑭᓐᐸᐅᓕᕋᕐᑎᓯᓂᕐᓂ ᐅᓄᕐᓂᐸᐅᒍᓐᓇᕕᖃᕈᑎᖓᓂᒃ ᒪᓕᑦᑐᑦ. 

ᑖᓐᓇ ᐋᕐᕿᒋᐊᕆᒍᑎ ᐅᓄᕐᓯᒋᐊᕆᔪᖅ ᓂᐅᕕᕐᓂᒧᐊᖓᔪᓂᒃ ᐅᕝᕙᓘᓐᓃᑦ ᐱᓇᓱᒍᑦᔨᓂᕐᒧᑦ ᐊᖏᕐᓯᒪᐅᑎᓂᒃ ᑲᔪᓯᒃᑫᔨᒧᑦ 
ᐊᖏᕐᑕᐅᒍᓐᓇᑐᓂᒃ ᐅᓄᕐᓂᖏᑦ $100,000ᓂᑦ ᐅᓄᕐᓯᒋᐊᕐᑐᑦ $121,200ᓄᑦ. ᐱᓇᓱᒍᑦᔨᓂᕐᒧᑦ ᐊᖏᕐᓯᒪᐅᑏᑦ ᐊᑭᓖᑦ 
$121,200ᓂᑦ $250,000ᓄᑦ ᑎᑭᑦᑐᓂᒃ ᐳᕐᑐᓂᕐᓴᓂ ᑲᑎᖕᖓᔨᓄᑦ ᐊᖏᕐᑕᐅᒋᐊᓖᑦ. ᐱᓇᓱᒍᑦᔨᓂᕐᒧᑦ ᐊᖏᕐᓯᒪᐅᑏᑦ 
ᐊᑭᓖᑦ $250,000ᓂᒃ ᐅᓄᕐᓂᓴᓂᒃ ᐊᖏᕐᑕᐅᒋᐊᓖᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓄᑦ. 

ᐆᒃᑑᐱᕆ 2022-ᒥ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖃᐅᓯᖃᕆᐊᓪᓚᑐᕕᓃᑦ ᕿᒥᕐᕈᒋᐊᓪᓚᕈᒪᓂᕐᒥᓂᒃ ᑲᑎᕕᒃ 
ᐃᓕᓴᕐᓂᓕᕆᓂᐅᑉ ᐊᐅᓚᑕᐅᓂᖓᓄᐊᖓᔪᓂᒃ ᑐᑭᓯᓇᕐᑎᑕᐅᒍᑎᓕᓐᓂᒃ ᐳᑯᑕᐅᓯᒪᔪᓂᒃ ᑐᑭᓯᓇᕈᑎᖏᓐᓂᒃ.  ᑕᒪᑦᓱᒪ 
ᑐᑦᓯᕋᐅᑎᒋᓯᒪᔭᖓᓅᓕᖓᔪᓂᒃ, ᑐᑭᓯᑎᑕᐅᔪᕕᓃᑦ ᐅᓪᓗᒥ ᐊᑐᐃᓐᓇᐅᒌᕐᑐᑦ ᐳᑯᑕᐅᓯᒪᔪᑦ ᐊᑐᕐᓱᒋᑦ, 
ᑐᑭᓯᓇᕈᑎᐅᒋᐊᓕᓪᓚᕇ ᓇᓗᓀᕐᑕᐅᓯᒪᑦᓱᑎᒃ ᐱᑕᖃᕋᑕᖕᖏᑐᓂᒃ, ᐊᒻᒪᓗᑦᑕᐅᖅ ᐱᓇᓱᑦᑕᐅᒍᓯᒋᓲᖏᓐᓂᒃ ᑖᒃᑯᐊ 
ᐳᑯᑕᐅᓕᕋᒥᒃ ᐊᒻᒪᓗ ᐳᑯᑕᐅᓯᒪᔪᑦ ᑲᒪᒋᔭᐅᒍᓯᒋᓲᖏᓐᓂᒃ. 

ᔫᓂᐅᓕᕐᐸᑦ, ᐳᑯᑦᑕᐅᓯᒪᓪᓗᑐᕐᑐᓂᒃ ᐃᓘᓐᓇᖏᓐᓂᒃ ᑕᑯᑎᑦᓯᒍᑎᓂᒃ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓅᕐᑕᐅᔪᖃᓛᕐᑐᖅ 
ᐊᐅᓚᑦᓯᓂᓕᕆᓂᕐᒥ ᑐᑭᒧᐊᑦᑎᓯᔨᖓᓄᑦ. ᑐᕌᒐᓖᑦ ᓯᕗᓪᓕᖏᑦ ᐳᑯᑕᐅᓯᒪᔪᑦ ᑕᒐᐅᑦᓴᐅᑎᒋᓗᑎᓗ ᐊᑐᐃᓐᓇᐅᒐᔭᕐᑎᓗᒋᑦ  
ᐃᓕᓐᓂᐊᓇᐅᑉ ᐊᕐᕌᒍᖓ 2023-2024 ᐱᒋᐊᖕᖓᓯᑉᐸᑦ, ᐊᒻᒪᓗ ᑖᒃᑯᐊ ᐱᕈᕐᑎᓗᒋᑦ ᑖᒃᑯᐊ ᐳᑯᑕᐅᓯᒪᔪᑦ ᐊᒥᓲᓂᕐᓴᓄᑦ 
ᐊᑐᕐᑕᐅᒍᓐᓇᑐᓕᐊᕆᓗᒋᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᕿᒥᕐᕈᑐᕕᓃᑦ ᖃᓄᐃᓘᖁᔨᒍᑎᒥᒃ ᐃᓕᓐᓂᐊᕕᓐᓂᒃ ᐊᒻᒪᓗ ᐱᓇᓱᒐᕐᒧᐊᖓᔪᓂᒃ 
ᐱᒋᐅᕐᓴᕕᓐᓂᒃ ᐅᒃᑯᐊᓯᓂᕐᒧᐊᖓᔪᓄᑦ (ADM-02).  ᐅᖃᓕᒪᖃᑎᒌᓐᓂᖓ ᓇᓗᓀᕐᓯᒋᐊᓪᓚᑐᕕᓂᖅ ᐱᑕᖃᕇᕐᑐᒥ 
ᒪᓕᒐᕐᒥ ᖃᓄᐃᓘᖁᔨᒍᑎᓂᒃ ᐊᑐᕐᓗᑎᒃ ᐃᒻᒥᒎᕐᑎᖓᑎᓪᓗᒋᑦ ᐱᓇᓱᕝᕖᑦ ᑐᑭᑖᕈᓐᓇᑎᑕᐅᑦᓯᐊᕆᐊᖃᕐᓂᖏᓐᓂᒃ. 

ᑖᒃᑯᐊ ᐅᖄᒍᑕᐅᑎᓪᓗᒋᑦ, ᐃᓚᖏᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᓄᓇᓕᒻᒥᓂ ᐱᐅᓯᕆᔭᐅᓲᓂᒃ ᐅᖄᔪᕕᓃᑦ, 
ᐆᒃᑐᕋᐅᑎᒋᓗᒍ ᐃᓗᕕᕐᓯᐅᑏᑦ ᐊᑐᕐᑕᐅᑎᓪᓗᒋᑦ, ᐃᑉᐱᒋᔭᖃᕆᐊᓖᑦ ᐃᓓᕐᑐᓂᒃ ᓲᓱᒋᔭᖃᑦᓯᐊᕆᐊᖃᕐᓂᒥᒃ ᐃᓕᓐᓂᐊᕕᒻᒥᓗ 
ᐊᕐᕌᒍᑕᒫᖅ ᐅᓪᓗᐃᑦ ᐃᓕᓐᓂᐊᑎᐅᑉ ᐁᓯᒪᕕᒋᒋᐊᓂᖏᓐᓂᒃ.  ᑌᒣᓕᖓᓂᑯᖓᓄᑦ, ᐊᑑᑎᖃᑦᑕᓯᒪᕗᖅ ᐃᓗᕕᕐᓯᐅᑎᓂᒃ 
ᐊᑑᑎᔪᖃᖃᑦᑕᓯᒪᔪᖅ ᐃᓕᓐᓂᐊᕕᒃ ᐅᒃᑯᐊᑕᐅᒍᓐᓀᑎᓪᓗᒍ. 

ᓯᓚᐅᑉ ᐱᐅᓯᖓ ᐱᑦᔪᑎᒋᓗᒍ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᖃᑎᐅᔪᕕᓃᑦ ᐃᒫᒃ ᒪᓕᒐᕐᒥ 
ᐊᓪᓚᓯᒪᔪᖃᕐᑐᕕᓂᐅᒐᓗᐊᕐᐸᑦ ᓯᓚᐅᑉ ᐱᐅᓯᕆᓪᓗᑯᒐᔭᕐᑕᖏᓐᓂᒃ ᑌᓯᔪᓂᒃ (ᕿᐅᔭᓇᕐᓂᖓ ᐅᕐᖂᓃᖓᓘᓐᓃᑦ, ᐊᓄᕆᐅᑉ 
ᓲᖑᓂᖓ, ᐊᓯᖏᓪᓗ), ᑐᑭᑖᕐᑕᖏᑦ ᓄᓇᓖᑦ ᐊᑦᔨᒌᑦᓭᓇᖃᑦᑕᕋᔭᖕᖏᒥᔪᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ 2023-2025-ᒧᑦ ᑮᓇᐅᔭᓕᕆᒍᑎᕕᓂᕐᓂᒃ ᑕᒻᒪᓯᒪᔪᕐᓯᐅᕆᓂᕐᒧᑦ 
ᐱᓇᓱᒍᑦᔨᓂᕐᒧᑦ ᐊᖏᕐᓯᒪᐅᑎᒥᒃ Raymond Chabot Grant Thorntonᑯᑦ ᐱᓇᓱᒍᑦᔨᓂᐊᕐᑎᓗᒋᑦ (ᑖᒃᑯᑐᐊᕕᓃᑦ 
ᒪᓂᔨᑦᓱᑎᒃ ᐊᑭᑭᓐᓂᐸᐅᒋᐊᕈᑎᒥᓂᒃ). ᑮᓇᐅᔭᓕᕆᒍᑎᕕᓃᑦ ᑕᒻᒪᓯᒪᔪᕐᓯᐅᑕᐅᓂᖏᑦ ᐱᓇᓱᐊᕐᑕᐅᓲᑦ ᔫᓂᐅᑉ 
ᐃᓱᐊᓕᓐᓂᖓᓂ.  ᐃᓚᖓᓂ, ᑕᒻᒪᓯᒪᔪᕐᓯᐅᕈᑎᓂᒃ ᐊᓯᒋᐊᓪᓚᖏᓐᓂᒃ ᐱᓇᓱᐊᕆᐊᖃᓲᖑᒻᒥᔪᑦ ᒫᑦᔨᒥ, ᑮᓇᐅᔭᓕᕆᓐᓇᐅᑉ 
ᐊᕐᕌᒍᖓᑦ ᐃᓱᓕᑦᑎᓗᒍ (ᑲᕙᒪᒃᑯᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᖓ). 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ 2023 ᐅᐱᕐᖔᒥ ᐊᓪᓚᓂᐊᒋᐅᕐᓴᓂᕐᒧᑦ ᓱᖃᕐᓯᒍᑎᓂᒃ 
ᐱᓇᓱᒍᑦᔨᓂᕐᒧᑦ ᐊᖏᕐᓯᒪᐅᑎᒥᒃ United for Literacyᑯᓐᓄᑦ (ᖃᐅᔨᒪᔭᐅᒍᑎᖃᕐᓯᒪᔪᑦ Frontier Collegeᒥᒃ), 
ᐊᑭᑭᓐᓂᐸᐅᓕᒐᕐᑎᓯᒍᑏᑦ ᐊᑑᑎᒌᕐᑐᕕᓂᐅᑎᓪᓗᒋᑦ.  ᑖᒃᑯᐊ ᐅᐱᕐᖔᑯᑦ ᐊᓪᓚᓂᐊᒋᐅᕐᓴᓂᕐᒧᑦ ᓱᖃᑦᓯᑎᑦᓯᒍᑏᑦ 
ᑮᓇᐅᔭᖃᕐᑎᑕᐅᓲᑦ ᑕᒪᒋᓐᓄᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᓄᑦ ᒪᑭᕝᕕᑯᓐᓄᓗ. ᑖᒃᑯᐊ ᐅᐱᕐᖔᑯᑦ ᓱᖃᑦᓯᑎᑦᓯᒍᑏᑦ 
ᐃᓚᐅᑎᑦᓯᒍᓐᓇᓯᒋᐊᓲᑦ 450ᓂᒃ ᐃᓕᓐᓂᐊᑎᓂᒃ ᐅᑭᐅᓕᓐᓂᒃ 5ᓂᑦ 12ᓄᑦ, 12ᓂᑦ ᓄᓇᕕᒻᒥ ᓄᓇᓕᓐᓂᑦ.  
ᐅᓪᓗᖁᑎᒋᓛᕐᑕᖏᑦ ᐅᖃᐅᓯᐅᑦᓴᐅᑎᒋᓛᕐᑐᑦ. United for Literacyᑯᑦ ᑖᒃᑯᑐᐊᕕᓃᑦ ᐱᑕᖃᕐᑎᒍᓐᓇᑕᒥᓂᒃ 
ᒪᓂᔨᒍᑎᖃᕐᓱᑎᒃ ᐊᑭᑭᓐᓂᐸᐅᓕᒐᕐᓂᒥ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐱᒍᒪᔭᖓ ᒪᓕᑦᓱᒍ, ᑲᑎᕕᒃ ᐃᓕᓴᕐᓂᓕᕆᓂᖅ ᕿᒥᕐᕈᓚᖓᔪᖅ 
ᖃᓄᐃᓘᕈᓐᓇᒪᖔᕐᒥ ᐃᓕᓐᓂᐊᑎᓂᒃ ᐁᑦᓯᕋᐅᑎᖏᑦ ᓄᓇᒃᑰᔫᖁᑎᖏᓪᓗ ᓯᖁᒥᓯᒪᔪᕐᓂᐊᑕᐅᓂᖏᑦ ᓱᒃᑯᑌᓕᒪᒍᑎᓂᓪᓗ 
ᐱᓇᓱᑦᑕᐅᓂᖏᑦ ᐱᓇᓱᐊᕐᑕᐅᓴᐅᑎᒋᖃᑦᑕᖁᓗᒋᑦ. 



 

 

ᑕᒐᑕᒐᐅᔪᖅᒪ ᐃᓚᒌᓴᒃᑯᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᓗ ᐱᓇᓱᒍᑦᔨᓂᕐᒧᑦ ᐊᖏᖃᑎᒌᒍᑎᖃᕐᓯᒪᔫᒃ ᓄᓇᒃᑰᔫᖁᑎᓕᒫᖏᑦᑕ 
ᓯᖁᒥᓯᒪᔪᕐᓂᐊᑕᐅᓂᖏᓐᓄᑦ ᓱᒃᑯᑌᓕᒪᑎᑕᐅᓂᖏᓐᓄᓗ, ᓄᓇᕕᒻᒥ ᐃᓕᓐᓂᐊᑎᓂᒃ ᐁᑦᓯᕋᐅᑏᑦ 
ᓯᕗᓪᓕᐅᔭᐅᖃᑦᑕᓂᐊᕐᑎᓗᒋᑦ.  ᑭᓯᐊᓂ, ᐊᒥᓱᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖃᕐᑐᕕᓃᑦ ᐃᓕᓐᓂᐊᑎᓂᒃ 
ᐁᑦᓯᕋᐅᑎᓂᒃ ᓯᕗᓪᓕᐅᔭᐅᖃᑦᑕᖏᓐᓂᕃᑦᓱᑎᒃ ᐊᓯᖏᓪᓗ ᓄᓇᒃᑰᔫᑦ ᐊᑯᓂᐅᓗᐊᕐᑐᖅ ᓴᓇᔭᐅᒐᓱᐊᖃᑦᑕᓂᕋᕐᓱᒋᑦ.  
ᑌᒣᓐᓂᑯᖓᓄᑦ, ᓄᓇᓕᖏᑦ ᐊᕐᓱᕈᓚᕿᔪᐃᑦ ᐊᐅᓚᒐᓱᐊᕐᓱᑎᒃ ᐃᓚᒌᓴᒃᑯᑦ ᐊᐅᓚᐅᓯᕆᓂᕐᒥ ᐱᒍᑦᔨᓂᖏᑦ ᐱᑕᖃᕐᑎᓇᒋᑦ. 

ᑲᑎᖕᖓᓂᐅᑉ ᐱᑦᔪᑎᖓ ᑐᑭᖃᕐᑎᑕᐅᑎᓪᓗᒍ ᐃᓕᓐᓂᐊᑏᑦ ᐊᖓᔪᕐᖄᖏᑦᑕ ᐃᓚᐅᓂᖓᓂᒃ, ᐃᓕᓴᕐᓂᓕᕆᔩᑦ 
ᑲᑎᖕᖓᓂᖓ ᐊᑑᑎᓛᕐᑐᖅ ᖁᐊᕐᑕᒥ, ᐁᕆᓕ 24ᒥᑦ 28ᒧᑦ, 2023ᒥ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖄᒍᑎᓕᕕᓃᑦ ᕿᑐᕐᖏᕆᓂᕐᒧᐊᖓᔪᓂᒃ ᑐᑭᓯᒪᒍᑎᑦᓭᑦ ᐅᖄᒍᑎᐅᒋᐊᖃᕐᓂᖏᑦᑕ 
ᐱᒻᒪᕆᐅᓂᖓᓂᒃ.  ᐅᖃᐅᓯᖃᕐᓂᒥᔪᑦ ᓄᓇᓕᐅᑉ ᐊᐅᓚᑦᔭᒍᑎᒋᒋᐊᓕᖏᓐᓂᒃ ᐱᓇᓱᐊᕐᓂᒧᑦ ᐊᒥᓱᓂᒃ ᐱᓀᓗᑕᐅᓲᓂᒃ 
ᐊᑦᑐᐊᓴᐅᑎᒋᑦᓱᒍ ᐃᓕᓐᓂᐊᑎᐅᑉ ᐱᔭᖃᕈᑎᑦᓴᖏᓐᓂᒃ ᓱᕐᕃᓲᓂᒃ.  ᐋᕐᕿᓱᐃᒍᑎᑦᓭᑦ ᖃᐅᔨᔭᐅᒋᐊᓖᑦ ᐃᓄᑐᐃᓐᓇᓄᑦ 
ᑕᒪᓐᓇᓗ ᐃᓘᓐᓀᑕ ᐃᓚᐅᕕᒋᒋᐊᖃᓚᖓᑦᓱᓂᐅᒃ. 

ᐃᓕᓴᕐᓂᓕᕆᔩᑦ ᑲᑎᖕᖓᓂᖓ ᐊᕐᕌᒎᒃ ᒪᕐᕉᒃ ᓈᓂᑕᒫᖅ ᐊᑑᑎᓲᖅ.  2022-ᒥ ᑲᑎᖕᖓᓂᕆᒋᐊᓕᕕᓂᖓ 
ᑭᖑᕙᕆᐊᕐᑕᕕᓂᖅ 2023ᒧᑦ ᐱᑦᔪᑎᒋᑦᓱᒍ ᖃᓂᒻᒪᓯᖅ-19ᒧᑦ ᑌᑲᓂᐅᑎᓪᓗᒍ ᓇᐅᓕᒫᓄᑦ ᐃᓗᓯᓕᕆᔩᑦ 
ᒪᓕᒐᖃᕐᑎᓯᓂᕕᓂᖓ. 


